
FRAMKVÆMDARÁKVÖRÐUN FRAMKVÆMDASTJÓRNARINNAR  

(ESB) 2017/2318 

frá 13. desember 2017 

um jafngildi laga- og eftirlitsramma Ástralíu fyrir fjármálamarkaði í samræmi við tilskipun 

Evrópuþingsins og ráðsins 2014/65/ESB (*) 

FRAMKVÆMDASTJÓRN EVRÓPUSAMBANDSINS HEFUR, 

með hliðsjón af sáttmálanum um starfshætti Evrópusambandsins, 

með hliðsjón af tilskipun Evrópuþingsins og ráðsins 2014/65/ESB frá 15. maí 2014 um markaði fyrir fjármálagerninga og um 

breytingu á tilskipun 2002/92/EB og tilskipun 2011/61/ESB (1), einkum a-lið 4. mgr. 25. gr. 

og að teknu tilliti til eftirfarandi: 

1) Ákvæði 1. mgr. 23. gr. reglugerðar Evrópuþingsins og ráðsins (ESB) nr. 600/2014 (2) útheimta að verðbréfafyrirtæki 

tryggi að viðskipti þeirra með hlutabréf sem tekin eru til viðskipta á skipulegum mörkuðum eða viðskipti eru með á 

viðskiptavettvöngum, eigi sér stað á skipulegum mörkuðum, markaðstorgum fjármálagerninga (MTFs) eða hjá 

innmiðlurum eða á viðskiptavettvöngum þriðja lands sem framkvæmdastjórn Evrópusambandsins metur jafngilda í 

samræmi við a-lið 4. mgr. 25. gr. tilskipunar 2014/65/ESB. 

2) Samkvæmt ákvæðum 1. mgr 23. gr. reglugerðar (ESB) nr. 600/2014 á viðskiptaskylda aðeins við að því er varðar 

hlutabréf. Viðskiptaskyldan nær ekki yfir aðra eiginfjárgerninga, s.s. heimildarskírteini, kauphallarsjóði (ETF), skírteini 

og aðra áþekka fjármálagerninga. 

3) Jafngildisferlið fyrir viðskiptavettvanga með staðfestu í þriðju löndum, sem sett er fram í a-lið 4. mgr. 25 gr., miðar að 

því að gera verðbréfafyrirtækjum kleift að stunda viðskipti með hlutabréf sem falla undir viðskiptaskylduna í 

Sambandinu, á viðskiptavettvöngum þriðju landa sem viðurkenndir eru sem jafngildir. Framkvæmdastjórnin ætti að 

meta hvort laga- og eftirlitsrammi þriðja lands tryggi að viðskiptavettvangur með starfsleyfi í því þriðja landi fari að 

lagalega bindandi kröfum sem jafngilda kröfunum sem leiða af reglugerð (ESB) Evrópuþingsins og ráðsins nr. 596/2014 

(3), af III. bálki tilskipunar 2014/65/ESB, af II bálki tilskipunar (ESB) nr. 600/2014 og af tilskipun Evrópuþingsins og 

ráðsins 2004/109/EB (4), og sem falla undir skilvirkt eftirlit og framfylgd í því þriðja landi. Þetta ætti að lesa með 

hliðsjón af markmiðunum sem sú gerð stefnir að, einkum framlagi hennar til stofnsetningar og starfsemi innri 

markaðarins, heildarvirkni markaðar, vernd fjárfesta og, síðast en ekki síst, fjármálastöðugleika. 

4) Í samræmi við fjórðu undirgrein a-liðar 4. mgr. 25. gr. tilskipunar 2014/65/ESB má líta svo á að laga- og eftirlitsrammi 

þriðja lands sé jafngildur ef sá rammi uppfyllir a.m.k. þau skilyrði að a) markaðirnir falli undir starfsleyfi, skilvirkt 

eftirlit og framfylgd á áframhaldandi grundvelli, b) markaðirnir séu með skýrar og gagnsæjar reglur hvað varðar 

skráningu verðbréfa til að hægt sé að eiga viðskipti með slík verðbréf á sanngjarnan, skipulegan og skilvirkan hátt og án 

takmarkana, c) útgefendur verðbréfa falli undir reglubundnar og viðvarandi kröfur um upplýsingar sem tryggja víðtæka 

vernd fjárfesta og d) gagnsæi á markaði og heilindi séu tryggð með því að koma í veg fyrir markaðssvik á formi 

innherjaviðskipta og markaðsmisnotkunar.  

  

(*) Þessi ESB-gerð birtist í Stjtíð. ESB L 331, 14.12.2017, bls. 81. Hennar var getið í ákvörðun sameiginlegu EES-nefndarinnar nr. 85/2019 

frá 29. mars 2019 um breytingu á IX. viðauka (Fjármálaþjónusta) við EES-samninginn, sjá EES-viðbæti við Stjórnartíðindi Evrópusam-

bandsins nr. 88, 31.10.2019, bls. 7. 

(1) Stjtíð. ESB L 173, 12.6. 2014, bls. 349. 

(2) Reglugerð Evrópuþingsins og ráðsins (ESB) nr. 600/2014 frá 15. maí 2014 um markaði fyrir fjármálagerninga og um breytingu á reglugerð 

ráðsins (ESB) nr. 648/2012 (Stjtíð. ESB L 173, 12.6.2014, bls. 84). 

(3) Reglugerð Evrópuþingsins og ráðsins (ESB) nr. 596/2014 frá 16. apríl 2014 um markaðssvik (reglugerð um markaðssvik) og um 

niðurfellingu á tilskipun Evrópuþingsins og ráðsins 2003/6/EB og tilskipunum framkvæmdastjórnarinnar 2003/124/EB, 2003/125/EB og 

2004/72/EB (Stjtíð. ESB. L 173, 12.6.2014, bls. 1). 

(4) Tilskipun Evrópuþingsins og ráðsins 2004/109/EB frá 15. desember 2004 um samhæfingu krafna um gagnsæi í tengslum við upplýsingar 

um útgefendur verðbréfa sem eru skráð á skipulegan markað og um breytingu á tilskipun 2001/34/EB (Stjtíð. ESB L 390, 31.12.2004, 

bls. 38). 

5) Tilgangurinn með þessu jafngildismati er m.a. að meta hvort lagalega bindandi kröfur sem gilda í Ástralíu um 

fjármálamarkaði sem komið er á fót og veitt starfsleyfi sem verðbréfamarkaðir undir eftirliti verðbréfa- og fjárfestingar-

nefndar Ástralíu (ASIC) séu jafngildar kröfunum sem leiða af reglugerð (ESB) nr. 596/2014, af III. bálki tilskipunar 

2014/65/ESB, af II. bálki tilskipunar (ESB) nr. 600/2014 og af tilskipun Evrópuþingsins og ráðsins 2004/109/EB, og 

sem falla undir skilvirkt eftirlit og framfylgd í því þriðja landi. 

6) Samkvæmt lögum um fyrirtæki frá 2001 (Corporations Act) er fjármálamarkaður skilgreindur sem vettvangur þar sem 

reglulega eru sett fram eða samþykkt tilboð um að kaupa eða selja fjármálaafurðir. Fjármálamarkaðurinn verður að 

halda úti marghliða kerfi í samræmi við ófrávíkjanlegar reglur. Hann hefur ekki ákvörðunarrétt hvað varðar framkvæmd 

viðskipta og hefur hvorki leyfi til að stunda viðskipti fyrir eigin reikning né pöruð miðlaraviðskipti (e. matched 

principal trading). Enn fremur verður fjármálamarkaður að sjá til þess að aðilar að honum hafi jafnt aðgengi að 

mörkuðum hans og þjónustu. Viðmiðin um aðgengi verða að vera óhlutdræg, gagnsæ og á jafnréttisgrundvelli. Í þessu 

skyni verða starfsreglur fjármálamarkaðar að fela í sér aðgangsstaðla og hæfiskröfur sem eru sanngjörn og án 

mismununar. Eftirlits- og fjárfestingarnefnd Ástralíu (ASIC) fer yfir þessar reglur. 

7) Skilyrðin fjögur, sem sett eru fram í fjórðu undirgrein a-liðar 4. mgr. 25. gr. tilskipunar 2014/65/ESB, verður að uppfylla 

til að hægt sé að ákvarða að laga- og eftirlitsrammi þriðja lands, að því er varðar kauphallir sem þar eru með starfsleyfi, 

jafngildi þeim sem mælt er fyrir um í tilskipun 2014/65/ESB. 

8) Samkvæmt fyrsta skilyrðinu verða viðskiptavettvangar í þriðju löndum að falla undir starfsleyfi og skilvirkt eftirlit og 

framfylgd á áframhaldandi grundvelli. 

9) Farið er fram á að aðili sé handhafi ástralsks markaðsskírteinis (Australian Market Licence, AML) til að starfrækja 

fjármálamarkað. Samkvæmt lögum um fyrirtæki hefur ráðherra vald til að veita ástralskt markaðsskírteini. Samkvæmt 

þætti 795A í lögum um fyrirtæki skal umsókn um ástralskt markaðsskírteini lögð inn hjá eftirlits- og fjárfestingarnefnd 

Ástralíu sem er ráðherra til ráðgjafar um umsóknina. Starfsleyfi er aðeins veitt að uppfylltum vissum kröfum, m.a. að 

ráðherrann sé þess fullviss að umsækjandinn geti gert fullnægjandi ráðstafanir til að standast gildandi kröfur og að 

umsækjandinn geti haft fullnægjandi eftirlit með markaðinum, geti vaktað háttsemi umsækjenda og framfylgt því að 

farið sé að starfsreglum markaðarins (þáttur 795B í lögum um fyrirtæki). Þegar starfsleyfi er fengið þurfa 

fjármálamarkaðir að fara að skilyrðum þess, á áframhaldandi grundvelli, og halda uppi fullnægjandi ráðstöfunum til að 

starfrækja markaðinn, þ.m.t. ráðstafanir til að vakta starfsreglur og tryggja framfylgd þeirra (þáttur 792A í lögum um 

fyrirtæki). 

10) Verðbréfa- og fjárfestingarnefnd Ástralíu er opinbert yfirvald samkvæmt lögum um verðbréfa- og fjárfestingarnefnd 

Ástralíu frá 2001 (ASIC Act) og ber ábyrgð á beitingu og framfylgd laganna að því er varðar ástralska fjármálamarkaði. 

Eftirlits- og framkvæmdarheimildir verðbréfa- og fjárfestingarnefndar Ástralíu taka til rannsókna á grunsemdum um 

brot á lögunum, útgáfu tilkynninga um brot og viðurlaga samkvæmt einkarétti hjá dómstólum. Verðbréfa- og 

fjárfestingarnefnd Ástralíu getur hafið saksókn vegna skuldbindinga samkvæmt lögum um fyrirtæki sem eru 

aðfararhæfar sem saknæm brot. Enn fremur hefur verðbréfa- og fjárfestingarnefnd Ástralíu heimild til að skoða 

fjármálamarkaði án fyrirvara. Þetta tekur til heimilda til að skoða skrár, færslur og skjöl. Enn fremur getur ráðherra 

fjármálaþjónustu gefið rekstraraðila fjármálamarkaðar skrifleg fyrirmæli um að grípa til tiltekinna aðgerða til að tryggja 

að hann fari að skuldbindingum sínum sem leyfishafi fjármálamarkaðar, ef ráðherra telur að þessar skuldbindingar séu 

ekki uppfylltar (þáttur 794A í lögum um fyrirtæki). Ef fjármálamarkaðurinn fer ekki að þessum fyrirmælum getur 

verðbréfa- og fjárfestingarnefnd Ástralíu óskað eftir dómsúrskurði þar sem krafist er að þeim verði hlítt (þáttur 794A í 

lögum um fyrirtæki). Verðbréfa- og fjárfestingarnefndin hefur einnig heimild til að gefa aðilum fyrirmæli (þ.m.t. 

rekstraraðilum markaðar og þátttakendum á mörkuðum með starfsleyfi) ef hún telur nauðsynlegt, eða í þágu 

almannahagsmuna að veita þeim vernd sem stunda viðskipti með fjármálaafurð eða flokka fjármálaafurða (þáttur 798J í 

lögum um fyrirtæki). Að auki getur verðbréfa- og fjárfestingarnefndin óskað eftir dómsúrskurðum og skotið málum til 

dómstóla til að framfylgja stjórnvalds- og rannsóknarráðstöfunum sínum. Verðbréfa- og fjárfestingarnefndin getur óskað 

eftir dómsúrskurði þar sem krafist er hlítni við ráðstafanir nefndarinnar sem gerðar eru á grundvelli stjórnvalds- og 

rannsóknarheimilda (þáttur 70 í lögum um verðbréfa- og fjárfestingarnefnd Ástralíu). Ef aðili fer ekki að fyrirmælum 

sem gefin eru út í samræmi við lög um fyrirtæki getur verðbréfa- og fjárfestingarnefnd Ástralíu enn fremur óskað eftir 

dómsúrskurði þar sem krafist er að þessum fyrirmælum verði hlítt. Loks gera lögin um fyrirtæki einnig kröfu um að 

fjármálamarkaðir geti séð til þess að meðlimir þeirra fari að ákvæðum laganna um fyrirtæki, lögum og reglugerðum sem 

falla undir þau og starfsreglum markaðanna (þáttur 792A í réttinum). Það hvílir einnig á verðbréfavettvangi með 

starfsleyfi að taka á hugsanlegum brotum meðlimanna á starfsreglum markaða eða ákvæðum laganna um fyrirtæki og 

tilkynna verðbréfa- og fjárfestingarnefnd Ástralíu um slík möguleg brot. 

11) Því má draga þá ályktun að verðbréfamarkaðir í Ástralíu þurfi að hafa starfsleyfi og falla undir viðvarandi, skilvirkt 

eftirlit og framfylgd á áframhaldandi grundvelli.  

12) Samkvæmt 2. skilyrðinu verða viðskiptavettvangar í þriðja landi að búa yfir skýrum og gagnsæjum reglum varðandi 

töku verðbréfa til viðskipta svo viðskipti með slík verðbréf geti átt sér stað á sanngjarnan, skipulegan og skilvirkan hátt, 

og séu án takmarkana. 

13) Almennar skyldur krefjast þess að rekstraraðili fjármálamarkaða taki til athugunar hvort hægt sé að eiga viðskipti með 

verðbréf, sem tekin eru til viðskipta á markaðinum sem hann rekur, á sanngjarnan, skipulegan og gagnsæjan hátt. Þáttur 

793A í lögum um fyrirtæki hefur að geyma lagalega bindandi kröfur um að hafa starfsreglur sem stjórna töku verðbréfa 

til viðskipta. Í starfsreglum fjármálamarkaða eru sett fram skilyrði sem verður að uppfylla til að hlutabréf skráðrar 

einingar fái verðskráningu á markaðinum. Einingin verður að sækja um að verða tekin til viðskipta á markaðinum, þar 

sem viðskipti verða með hlutabréf hennar, og sækja um og fá leyfi fyrir verðskráningu allra verðbréfa sinna í 

meginflokki verðbréfa í opinberri skrá fjármálamarkaðarins. Rekstraraðili markaðar birtir skrána yfir einingar sem 

teknar eru til viðskipta og uppfærir hana eftir hvern viðskiptadag. Verðbréfa- og fjárfestingarnefnd Ástralíu fylgist með 

því hvort fjármálamarkaðir hafi fullnægjandi reglur, kerfi og ferli til að taka á því hvort fjármálaafurð uppfylli viðmið 

fjármálamarkaða og lögboðin viðmið fyrir að verða tekin til viðskipta, þ.m.t. að tryggja að engar ótilhlýðilegar 

takmarkanir séu á viðskiptum með verðbréf. Öll verðbréf, sem viðskipti eru með á verðbréfamörkuðum með starfsleyfi, 

verða að uppfylla vissar skráningarreglur sem sendar eru verðbréfa- og fjárfestingarnefnd Ástralíu til umsagnar. 

Verðbréfin verða að vera án takmarkana og uppfylla viss viðmið að því er varðar dreifingu þeirra til almennings og 

útgefanda sem þarf að meta verðgildi þeirra. Verðbréfamarkaður með starfsleyfi getur ekki skráð verðbréf nema 

upplýsingar um hin útgefnu verðbréf og útgefandann séu aðgengilegar öllum. Að lokum, til að tryggja skipuleg viðskipti 

með verðbréf á verðbréfamörkuðum með starfsleyfi, getur verðbréfa- og fjárfestingarnefnd Ástralíu og ráðherra stöðvað 

viðskipti með fjármálaafurð eða flokk fjármálaafurða, tímabundið. 

14) Hin lagalega bindandi skylda í lögunum um fyrirtæki hvað varðar sanngjörn, skipuleg og gagnsæ viðskipti krefst þess að 

fjármálamarkaðir geri upplýsingar um viðskipti og kaup- og sölutilboð aðgengilegar öllum. Að auki verður þátttakandi 

að skuldbinda sig til að eiga ekki viðskipti nema þannig sé stofnað til þeirra að þau stemmi við gagnsæja pöntun í 

tilboðaskrá áður en viðskiptin eiga sér stað. Um viss viðskipti gilda undanþágur, t.d. stórviðskipti eða viðskipti á betra 

verði. Ef markaðsaðili treystir á einhverjar slíkar undanþágur verður hann að halda skrár þar sem hann sýnir fram á að 

viðskiptin uppfylli viðmið undantekningarinnar sem notuð er. Samkvæmt samkeppnisreglum um heildarvirkni markaðar 

þurfa fjármálamarkaðir að gera þegar í stað aðgengilegar þær upplýsingar um viðskipti áður en þau eiga sér stað, sem 

eru mótteknar á viðskiptatíma, samfellt og á rauntíma, með sanngjörnum viðskiptaskilmálum og án mismununar. Hvað 

varðar upplýsingar eftir opnunartíma þarf markaðsaðili að gera aðgengilegar upplýsingar um viðskipti áður en þau eiga 

sér stað, eigi síðar en þegar opnunartími hefst á ný. Reglurammi Ástralíu tekur líka til krafna um að veita, samfellt og á 

rauntíma, upplýsingar eftir að viðskipti eiga sér stað. Farið er fram á að fjármálamarkaðir geri aðgengilegar upplýsingar 

um viðskipti eftir að þau eiga sér stað, á vefsetri sem er aðgengilegt öllum og ekki með meira en tuttugu mínútna 

seinkun. 

15) Því má draga þá ályktun að verðbréfamarkaðir í Ástralíu búi yfir skýrum og gagnsæjum reglum varðandi skráningu 

verðbréfa til viðskipta til að viðskipti með slík verðbréf geti farið fram á sanngjarnan, skipulegan og skilvirkan hátt, og 

séu án takmarkana. 

16) Samkvæmt þriðja skilyrðinu verða útgefendur verðbréfa að lúta reglubundnum og samfelldum kröfum um upplýsingar 

sem tryggja víðtæka vernd fjárfesta. 

17) Reglurammi Ástralíu er með skýrar, skiljanlegar og sértækar kröfur um upplýsingagjöf sem gilda um ársskýrslur og 

bráðabirgðaskýrslur. Farið er fram á að útgefendur verðbréfa sem tekin eru til viðskipta á áströlskum verðbréfamarkaði 

með starfsleyfi birti árleg reikningsskil og bráðabirgðareikningsskil (tvisvar á ári) (þættir 292 og 302). Skýrslurnar verða 

að fara að reikningsskilastöðlum (þættir 296 og 304 í lögunum um fyrirtæki) og gefa glögga mynd af fjárhagsstöðu og 

afkomu einingarinnar (þættir 297 og 305 í lögunum um fyrirtæki). Enn fremur er farið fram á endurskoðun árlegra 

reikningsskila og að skýrslu endurskoðanda sé aflað (þáttur 301 í lögunum um fyrirtæki). Verðbréfa- og fjárfestingar-

nefnd Ástralíu heldur skrá um upplýsingar um fyrirtækið, þ.m.t. útboðs- og skráningarlýsingu og árleg reikningsskil 

þess. Birting ítarlegra og tímanlegra upplýsinga um útgefendur verðbréfa gerir fjárfestum kleift að meta rekstrarafkomu 

útgefenda og tryggir fjárfestum viðeigandi gagnsæi með reglulegu upplýsingaflæði. 

18) Því má draga þá ályktun að útgefendur verðbréfa sem tekin eru til viðskipta á verðbréfamörkuðum með starfsleyfi 

verðbréfa- og fjárfestingarnefndar Ástralíu fallir undir reglubundnar og samfelldar kröfur um upplýsingar sem tryggja 

víðtæka vernd fjárfesta.  

19) Samkvæmt fjórða skilyrðinu verður laga- og eftirlitsrammi þriðja lands að tryggja gagnsæi á markaði og heilleika með 

því að koma í veg fyrir markaðssvik á formi innherjasvika og markaðsmisnotkunar. 

20) Lög Ástralíu um verðbréf koma á heildstæðum reglu- og eftirlitsramma til að tryggja heildarvirkni markaðar, banna 

sviksamlega eða villandi háttsemi á verðbréfamörkuðum sem hafa starfsleyfi og banna miðlun rangra eða villandi 

upplýsinga hvað varðar verðbréf eða útgefendur, og til að koma í veg fyrir innherjaviðskipti og markaðsmisnotkun. 

Ákvæðin um markaðssvik eru sett fram í þætti 7.10 í lögunum um fyrirtæki. Nokkur þessara banna eru einnig sett fram í 

reglum um heildarvirkni markaðar (MIRs) sem settar voru samkvæmt undirþætti 798G(1) í lögunum um fyrirtæki og 

gilda um skipulega fjármálamarkaði og markaðsaðila á þessum mörkuðum. Samkvæmt þáttum 1041E og 1041F í 

lögunum um fyrirtæki er bannað að setja fram rangar eða villandi upplýsingar um fjármálaafurðir og hvetja aðra til að 

eiga viðskipti með fjármálaafurðir með því að beita röngum eða villandi upplýsingum, sem og að stunda óheiðarlega 

háttsemi í tengslum við fjármálaafurð og/eða sem leyfishafi fjármálaþjónustu (þættir 1041G og 1041H). Hluti 2 í þætti 

7.10 í lögunum um fyrirtæki inniheldur nokkur bönn við markaðsmisnotkun. Þá eru innherjaviðskipti skilmerkilega 

bönnuð skv. hluta 3 í þætti 7.10 í lögunum um fyrirtæki. Verðbréfa- og fjárfestingarnefnd Ástralíu framfylgir þessum 

reglum með því að nota víðtækt valdsvið sitt til að rannsaka grunsamlega markaðsstarfsemi og ákæra í málum sem 

teljast brot á reglunum. 

21) Því má draga þá ályktun að laga- og eftirlitsrammi Ástralíu tryggi gagnsæi á markaði og heilleika með því að koma í 

veg fyrir markaðssvik í formi innherjasvika og markaðsmisnotkunar. 

22) Því er enn fremur hægt að draga þá ályktun að laga- og eftirlitsramminn sem fjármálamarkaðir sem eru starfræktir í 

Ástralíu undir eftirliti verðbréfa- og fjárfestingarnefndar Ástralíu lúta uppfylli skilyrðin fjögur um laga- og eftirlitsráð-

stafanir og ætti því að teljast jafngilt kerfi hvað varðar kröfur um viðskiptavettvanga sem settar eru fram í tilskipun 

2014/65/ESB, reglugerðum (ESB) nr. 600/2014 og (ESB) nr. 596/2014 og tilskipun 2004/109/EB. 

23) Þar sem einnig eru viðskipti með verulegan fjölda hlutabréfa, sem gefin eru út og tekin til viðskipta í Ástralíu, á 

viðskiptavettvöngum í ESB er þessi ákvörðun nauðsynleg til að tryggja að öll verðbréfafyrirtæki sem falla undir 

viðskiptaskylduna, sem sett er fram í 1. mgr. 23. gr. reglugerðar nr. 600/2014, geti áfram stundað viðskipti með 

hlutabréf sem tekin eru til viðskipta á verðbréfamörkuðum Ástralíu. Þar sem verðbréfamarkaðir Ástralíu veita verulega 

aukinn seljanleika fyrir þessi hlutabréf er nauðsynlegt að viðurkenna laga- og eftirlitsramma Ástralíu, einkum til að gera 

verðbréfafyrirtækjum kleift að uppfylla skuldbindingu um bestu framkvæmd gagnvart viðskiptavinum sínum. 

24) Þessi ákvörðun byggist á gögnum sem sýna fram á að heildarviðskipti í ESB með nokkurn fjölda hlutabréfa sem tekin 

hafa verið til viðskipta eru svo tíð að MiFID-fyrirtækin gátu ekki nýtt sér undanþáguna sem sett er fram í a-lið 1. mgr. 

23. gr. reglugerðar (ESB) nr. 600/2014. Þetta felur í sér að viðskiptaskyldan sem sett er fram í 1. mgr. 23. gr. 

reglugerðar (ESB) nr. 600/2014 myndi gilda um umtalsverðan fjölda hlutabréfa sem tekin eru til viðskipta í Ástralíu. 

25) Ákvörðuninni fylgir jafnframt samstarfsfyrirkomulag til að tryggja skilvirk upplýsingaskipti og samræmingu eftirlits-

starfsemi milli lögbærra landsyfirvalda og verðbréfa- og fjárfestingarnefndar Ástralíu. 

26) Þessi ákvörðun er á grundvelli lagalega bindandi krafna að því er varðar fjármálamarkaði sem gilda í Ástralíu þegar 

þessi ákvörðun er samþykkt. Framkvæmdastjórnin ætti áfram að hafa eftirlit með þróun laga- og eftirlitsráðstafana 

vegna skipulegra verðbréfamarkaða, skilvirkni eftirlitssamstarfs í tengslum við eftirlit og framfylgd með því hvort 

skilyrðin, sem þessi ákvörðun byggist á, hafi verið uppfyllt. 

27) Framkvæmdastjórnin ætti að framkvæma reglulega endurskoðun á laga- og eftirlitsráðstöfunum sem eiga við um 

fjármálamarkaði í Ástralíu. Þetta hefur ekki áhrif á þann möguleika að framkvæmdastjórnin takist á hendur sértæka 

endurskoðun, hvenær sem er, ef viðeigandi þróun gerir það nauðsynlegt að framkvæmdastjórnin endurmeti jafngildið 

sem þessi ákvörðun veitir. Allt endurmat gæti leitt til niðurfellingar á þessari ákvörðun. 

28) Að teknu tilliti til þess að reglugerð (ESB) nr. 600/2014 og tilskipun 2014/65/ESB koma til framkvæmda frá og með 

3. janúar 2018 er nauðsynlegt að þessi ákvörðun öðlist gildi daginn eftir að hún birtist í Stjórnartíðindum Evrópusam-

bandsins.  

29) Ráðstafanirnar sem kveðið er á um í þessari ákvörðun eru í samræmi við álit evrópsku verðbréfanefndarinnar. 

SAMÞYKKT ÁKVÖRÐUN ÞESSA: 

1. gr. 

Að því er varðar 1. mgr. 23. gr. reglugerðar (ESB) nr. 600/2014 skal litið svo á að laga- og eftirlitsramminn í Ástralíu, sem 

gildir um fjármálamarkaði með starfsleyfi þar og sem settir eru fram í viðaukanum við þessa ákvörðun, teljist jafngildur 

kröfunum sem stafa af tilskipun 2014/65/ESB, reglugerðum (ESB) nr. 600/2014 og (ESB) nr. 596/2014 og tilskipun 

2004/109/EB, og falli undir skilvirkt eftirlit og framfylgd. 

2. gr. 

Ákvörðun þessi öðlast gildi daginn eftir að hún birtist í Stjórnartíðindum Evrópusambandsins. 

Gjört í Brussel 13. desember 2017. 

 Fyrir hönd framkvæmdastjórnarinnar, 

Jean-Claude JUNCKER 

forseti. 

 _____  

VIÐAUKI 

Fjármálamarkaðir: 

a) ASX Limited 

b) Chi-X Australia Pty Ltd 

 __________  


